
PRESENTACIÓN

Neste ano, o concello de Valga volve convocar o PREMIO XESÚS FERRO 

COUSELO, co firme desexo que esta paréntese na que non foi convocado sexa unha 

pequena anécdota no descorrer deste premio e que ano tras ano todos aqueles que 

dedican o seu traballo á investigación en Galicia, saiban que teñen o premio FERRO 

COUSELO para dar a coñecer os seus traballos e investigacións.

Pero o que supuxo de felicidade o 2016, ao ser o ano de reencontro do premio Ferro 

Couselo, tamén é un ano de dor e moita tristura para todos nós, pois o pasado 13 de 

setembro deixábanos o profesor Fernando Acuña Castroviejo. Posiblemente moita da 

sona e prestixio que ten hoxe en día este premio de investigación débese ao labor e 

dedicación que don Fernando lle dedicou ao longo da súa vida, quen, ademais, formou 

parte de todos e cada un dos tribunais dende a primeira convocatoria do premio aló polo 

ano 1996.

Estimado lector espero que desfutes coa lectura deste libro onde o autor, Rubén Castro 

Redondo, mergúllanos nun mundo tan apaixonante e tan enraizado na nosa cultura e 

tradición como é o das medidas, o cal contribuirá, sen dúbida, a clarexar e aporta unha 

luz aos máis novos nesa nebulosa que é para eles o ferrado, cunca, cuartillos, moios, 

varas,...

Outubro, 2016

José María Bello Maneiro
Alcalde de Valga

LIMIAR

No mundo actual vivimos unha situación paragóxica: por unha banda estamos 

totalmente afeitos a empregar unhas medidas moi precisas para todo —metros, quilos, 

litros, etc.— e podemos facernos unha idea clara do que cada unha significa. Se vemos 

unha película americana e incluso se imos nun avión oímos falar de galóns ou de millas, 

de onzas ou de pes; non nos importa o que vallan ou signifiquen porque non forman 

parte do noso día a día. Tampouco nos afecta moito se imos á aldea dos nosos pais e 

sentimos falar de ferrados, cuartillos, moios, varas… ou se imos comprar a un 

mercadiño ou a unha feira; incluso nos fai sorrir que nos vendan nesas medidas e 

incluso noutras máis imprecisas —monllas, puñados—. Non pasa nada: vemos o que 

queremos mercar ou cambiar e facemos un cálculo ao noso gusto. Pero, pola contra,

sucede que case tamén todos os días, ao abrir o periódico, escoitar a radio ou ver a 

televisión, o primeiro titular que atopamos é que dous veciños de san Xoán de 

Noseionde andaron a tiros por culpa dun marco que sinalaba un límite que cada un 

medía pola súa vara de medir.

Non nos damos conta de que eses dous extremos da vida das xentes foron sempre así: a 

necesidade de ter unha idea clara e común do que mide unha cousa para poder vendela e 

comprala ou cambiala, impoñía a obriga de chegar a un acordo para que a medida fora o 

máis precisa posible; de non selo, o conflito estaba asegurado, e aínda estando 

consensuada, unha medida podía haber interpretacións diferentes. Por exemplo: cando o 

millo americano entrou en Galicia no século XVII, medíase polo ferrado, que viña 

servindo para o centeo, o trigo ou o millo miúdo, pero o millo americano é moito máis 

groso, polo que no ferrado entraba unha cantidade diferente. Un problema, un 

verdadeiro problema. Máis se cabe porque en cada vila ou en cada parroquia o ferrado 

non valía o mesmo que no do lado.

